
Ṯabrat ṯamezwarut n arrasul
Buṭrus ɣar ȓmuminin

Lmuqaddima

1 1Nec ḏ Buṭrus ḏ arrasul n Ƹisa Lmasiḥ.
Tsekkiɣ-d ṯabrat-a i yinni ig ixḍar Arebbi iy iǧan ḏ

iƹezzaben itemzeǧaƹen ḏi lʼiqlim n Punṭus ḏ lʼiqlim nGalaṭya ḏ
lʼiqlim n Kafadusya ḏ lʼiqlim n Asya ḏ lʼiqlim n Biṯanya. 2Arebbi
Babaṯneɣ ixḍar-ikenniw ƹlaḥsab mammec tuɣa issen netta zi
qbeȓ, issiṣfa-kenniw s yijjen n ȓxeḏmeṯ n Arruḥ iqeddsen ḥima
aḏ tṭaƹem i Ƹisa Lmasiḥ aḏ twaruccem s iḏammen nnes iy
yuzzȓen.
Aḏaywem imerni arḍa ḏ ȓehna s waṭṭas.

Netwaxȓeq-d ḏ jḏiḏ ɣar yijjen n lʼamal iddaren
3Aḏ itwabarek Arebbi, Babas n Siḏiṯneɣ Ƹisa Lmasiḥ iy
ḏaneɣ yucin s arraḥmeṯ nnes ṯameqqrant ad nexȓeq ḏ jḏiḏ
ɣar yijjen n lʼamal iddaren wami d isekkar Ƹisa Lmasiḥ
zeg imettinen. 4Ḥima a nwareṯ ijjen n wagȓa ƹemmarṣ aḏ
ifna ƹemmarṣ aḏ ixsar ƹemmarṣ aḏ ikcef wenni iy ḏawem
itwaxemmȓen ḏeg ujenna. 5Ƹlaḥsab lʼiman nwem Arebbi
iḥeṭṭa-kenniw s ṯzemmar nnes ɣar yijjen n usenjem ig isewjeḏ
netta aṯiḏ ismeḍhar ḏi Nhar aneggaru.
6S usenjem-a kenniw ṯfarrḥem waxxa ȓebƹaḍ zzaywem
twaƹeddaben ȓexxu ḏi ȓemḥayen cwayt n ȓweqṯ. 7Ȓemḥayen-
a usint-id bac aḏ d smeḍharent illa lʼiman nwem netta aqaṯ ḏ
ṣṣaḥ; netta isewwa ktar zi ddheb ig ifennan waxxa itwassiṣfa
ḏi ṯmessi. Ḥima lʼiman nwem aṯ cekkaren aḏayes yiȓi ccan ḏ
lqima xmi d ɣa imeḍhar Ƹisa Lmasiḥ. 8Ṯḥibbem-ṯ waxxa war
ṯ ṯeẓrim ca. Aqa ṯumnem zzayes waxxa war ṯ twiȓim ca ȓexxu.

Kenniw ṯƹemmarem s yijjen n ȓefraḥeṯ ḏ ṯameqqrant war
ṯzemmarem ca at tcarrḥem. 9Aqa kenniw ṯqebbȓem lɣaraḍ n
lʼiman nwem iƹni aḏ injem ȓaƹmar nwem.

L'anbiya tuɣa sȓan x Lmasiḥ
10X usenjem-a wanita ssiwȓen xas lʼanbiya, iƹni arḍa nni iy
tuɣa ḏawem d ɣa imeḍharen. Niṯni rezzun xas mliḥ tfettacen
xas aṭṭas. 11Tuɣa rezzun xas bac aḏ ssnen meȓmi d ɣa
imeḍhar usenjem-a ḏ ḍḍuruf nnes. Rezzun aḏ ssnen minxef
issawaȓ Arruḥ n Lmasiḥ iy iǧan ḏaysen wami Arruḥ-a iƹȓem-
asen zi qbeȓ mecḥaȓ iy ɣa itwaƹeddeb Lmasiḥ, ssenni mecḥaȓ
iy ɣa itwasemɣar menbaƹd. 12 Ismeḍhar-asen-d i lʼanbiya
belli manaya war ṯ xeddmen ca i yixef nsen, xeddmen-ṯ i
kenniw wami ssawaȓen s ṯmesȓayin-a. U ȓexxu nnan-awem
ṯimesȓayin-a yinni iy kenniw itbeccaren s Lʼinjil s jjehḏ n Arruḥ
iqeddsen iy ḏawem d itwassekken zeg ujenna. Waxxa ḏ
lmalaʼikaṯ ḏaysent mezȓi aḏ xzarent ḏi ṯmesȓayin-a.

Iḏammen n Lmasiḥ iy ḏaneɣ isenjamen zi ddunect-a
13 Iḏen, swejḏem ȓaƹqaȓ nwem bac aḏ txeḏmem. Arrem-d
ȓbaȓ nwem. Ggem lʼamal nwem ɣir ḏi arḍa n usenjem nni iy
ḏawem d ɣa immucen xmi d ɣa imeḍhar Ƹisa Lmasiḥ. 14 Iȓim
am ṯarwa itṭaƹan, war ḏeffareṯ ca ccehawaṯ nni ṯiƹeffanin ṯinni
iy ḏi tuɣa tƹicem ḏi ȓeqfaȓeṯ nwem iƹḏun. 15 Lla, itxeṣṣa aḏ tiȓim
ṯeṣfam ḏi marra min teggem am mammec iṣfa Arebbi wenni
iy ḏawem d iȓaɣan. 16Aqa yura ḏi Lkitab: Iȓiṯ kenniw ṯeṣfam
minzi nec ṣfiɣ.
17Meȓa ṯeqqarem-as "A Baba" i wenni iteḥsaben ȓexḏayem
n kuȓ bnaḏem bȓa uḏemawen ataf itxeṣṣa aḏ tƹicem s yijjen n
ṯiggwḏi axmi ɣa ṯƹezzbem ḏi ṯmurṯ-a. 18Aqa ṯessnem kenniw
s yijjen n lfidya Arebbi issufeɣ-ikenniw-d zeg yijjen n ṯuḏarṯ
ṯexwa iy ḏawem immucen zi ȓejḏuḏ nwem, walakin lfidya-ya iy
xawem ixeǧes maci ḏ can n ȓḥajeṯ am ddheb niɣ am nnuqqarṯ

ig ifennan. 19 Lla, issufeɣ-ikenniw-d s iḏammen nni iy iɣȓan
s waṭṭas n Lmasiḥ iƹni izmar nni iǧan bȓa ȓƹib bȓa ȓewsex.
20U netta itwaxḍar qbeȓ ma d twaxȓeq ddunect-a, walakin
ismeḍhar-iṯ-iḏ Arebbi ḏi zman-a aneggaru x ssabab nwem.
21Zzayes netta iy zi tamnem zi Arebbi iy ṯiḏ isekkaren zeg
imettinen, yuca-as lƹaḍama bac ttiqeṯ nwem ḏ lʼamal nwem
tiȓin ḏi Arebbi.
22Ȓexxu ṯessiṣfam ixef nwem wami ṯṭaƹem i lḥaqiqa bac
aḏ tiȓi ḏaywem ijjen n ȓemḥibbeṯ jar wawmaṯen bȓa nnifaq. S
manaya itxeṣṣa-kenniw aḏ texsem ayawya aṭṭas s wuȓawen
nwem. 23Aqa twaxeȓqem-d ḏ jḏiḏ maci zeg yijjen n zzarriƹeṯ
ifennan, lla, ṯenni war ifennin ca ƹemmarṣ, s wawaȓ n Arebbi
iddaren itdumman. 24 Liʼanna:
Ccan n bnaḏem marra,
am nwar n arbiƹ ig iǧa.
Kuȓ bnaḏem am arbiƹ netta.
Aqa arbiƹ itisraw nwar nnes iweṭṭa,
25maca awaȓ n Arebbi itɣima i ȓebda.

Awaȓ-a netta ḏ Lʼinjil iy ḏawem d itwabeccaren.

Ijjen n uzru iddaren ḏ yijjen n ccaƹb amqeddes

2 1 Iḏen fa kkseṯ zeg wuȓawen nwem marra ccerr ḏ marra
lɣeḏran ḏ nnifaq ḏ ȓeḥseḏ ḏ marra ȓbaṭeȓ. 2 Iȓiṯ am iḥḍiḍen,

sɣuyiweṯ x uɣi nni iṣfan n Arruḥ iqeddsen bac azzayes
ṯemɣarem ḏi lʼiman nwem ig isenjamen. 3Aqa ṯeqqasem
Siḏiṯneɣ netta mecḥaȓ ḏ aṣebḥan.
4Xmi ɣares d ṯqarrabem ɣar netta iy iǧan ḏ azru nni iddaren
ƹiffen-ṯ iryazen walakin Arebbi ixḍar-iṯ iƹizz xas, 5uȓa ḏ kenniw
ƹaweḏ am ca n yizra iddaren zzaywem iy ṯbenna ijjen n
ṯeddarṯ n Arruḥ iqeddsen. Ḥima aḏ tiȓim kenniw ḏ ijjen n
jmaƹeṯ n ȓefquha ṣaliḥin, tqeddamem dbiḥaṯ rruḥiyaṯ yarḍa

xasent Arebbi s ufus n Ƹisa Lmasiḥ. 6Qa manaya ig iqqar
Lkitab:
Aqa xḍareɣ ij n uzru, srusiɣ-ṯ x udrar n Lquds.
Netta isewwa aṭṭas, ggiɣ-ṯ ḏi ṯɣemmarṯ n dsas.
Wenni iy zzayes ɣa yamnen war ineddem ca.

7Fa azru-ya isewwa aṭṭas i kenniw iy yumnen, yinni war
yuminen ca lla. Aqa yura ḏi Lkitab:
Azru nni iy ƹiffen ibennayen,
iwqeƹ ḏeg umcan aṣebḥan
ḏi ṯɣemmarṯ n dsas.

8U ƹaweḏ iqqar:
Ij n ttirceṯ iy ḏi tenqȓaḍen yiwḏan,
ḏ yij uzru iy ṯen iɣeṭṭȓen.

Qa tenqȓaḍen ḏayes minzi ƹeṣṣan awaȓ nnes, amenni iy
xasen yura.

9Fa kenniw ḏ ijjen n ccaƹb itwaxḍaren ḏ ijjen n jmaƹeṯ n
ȓefquha n Uzeǧiḏ ḏ ijjen n ȓgens ḏ amqeddes ḏ yiwḏan niṯni
Bab nsen ḏ Arebbi bac aḏ tbeccarem s ṯmesȓayin ṯiṣebḥanin
n wenni iy kenniw issufɣen zeg yijjen n ṯaǧest yarri-kenniw-
d ɣar nnur nnes ƹajib. 10Tuɣa kenniw ḏeg yijjen n ȓweqṯ
maci ḏ ȓgens, ȓexxu kenniw ṯḏewȓem ḏ ccaƹb n Arebbi. Tuɣa
ḏeg yijjen n ȓweqṯ war ṯessinem ca arraḥmeṯ n Arebbi, ȓexxu
ṯessnem arraḥmeṯ nnes.
11Ay imƹizzen inu, nec qqareɣ-awem i kenniw iy iǧan ḏ
iƹezzaben ḏ ibarraniyen ḏi dduncet-a, beƹƹḏeṯ zi ccehawaṯ
nni ṯiƹeffanin iy kenniw itḥaraben ḍed n ȓaƹmar nwem. 12Ƹiceṯ
s lmaƹqul jar ȓegnus. Meȓa tahamen-kenniw x can ȓḥajeṯ ḏ
ṯaƹeffant uca niṯni ẓerren lḥasanaṯ nwem ataf aḏ ḥemḏen
Arebbi ḏi nhar nni iy xasen d ɣa ixḍeȓ.

Ṭaƹeṯ i yinni xawem iteḥkamen
13X ssabab n Siḏiṯneɣ ṭaƹeṯ i kuȓ lḥakem umi immuc
ȓḥaqq nican aḏ iḥkem. Waxxa netta ḏ azeǧiḏ iteḥkamen
x marra, 14 niɣ ḏ lḥukkam iy d issekk uzeǧiḏ aḏ ƹaqben
yinni iteggen ccerr aḏ tcekkaren yinni iteggen min iǧan ḏ
aṣebḥan. 15 Liʼanna manaya ḏ ȓxaḍar n Arebbi iƹni meȓa
ṯeggim min iǧan ḏ aṣebḥan ataf aḏ teqḍam x wawaȓen ijahȓen
n iryazen nni iy ṯeǧa ṯubbuhȓiya u ṣafi. 16Ƹiceṯ am yiwḏan
iy ɣar ṯeǧa lḥurriya walakin war steƹmaleṯ ca lḥurriya-ya
nwem bac aḏ tesnuffarem ccerr nwem; Lla, itxeṣṣa aḏ tƹicem
am ixeddamen n Arebbi. 17Weqqareṯ marra iwḏan. Sƹizzeṯ
ayṯmaṯwem. Ggwḏeṯ zi Arebbi. Weqqareṯ azeǧiḏ.

Qebbȓeṯ aƹeddeb ƹlaḥsab Lmasiḥ
18Ay ixeddamen, ṭaƹeṯ i ayṯbab nwem s lʼiḥtirammarra. Maci
ɣir i yinni iǧan ḏ iṣebḥanen ḏaysen ttawaḍuƹ, lla, ḥetta ḏ
yinni iqesḥen. 19Cuf, meȓa ijjen iṭaƹ i Arebbi iṣbar i uƹeddeb
netta war isḏiheǧ ca tamara nni, ma ḏayes can n ccuker?
Wah, ḏayes ccuker. 20Walakin meȓa ṯeƹṣam ṯeccim xas
aƹmuḏ ṯeṣbarem x manayenni, ma ḏayes can n ccuker?
Lla, walu. Meȓa ṯeggim ȓxir ṯetwaƹeddbem xas ṯeṣbarem xas,
ataf manaya wah ḏayes ijjen n ccuker ḏ ameqqran zzaṯ i
Arebbi. 21 Iȓaɣa-yawem-d Arebbi ɣar manaya minzi Lmasiḥ
itwaƹeddeb ƹlaḥsab kenniw; Ijja-awem-d ijjen n lmiṯal aṯ
tḏeffarem ḏeg iṣurraf nnes.
22Netta war iggi uȓa ḏ ijjen n ȓmuƹṣiyeṯ,
war ḏas d ikki uȓa ḏ ij uxarriq zeg uqemmum nnes.

23Wami tuɣa xas tbuṣaren, netta war xasen d yarri ca abuṣar
nsen. Wami tuɣa ṯ tƹeddaben, netta war ṯen iheddeḏ ca;
Lla, netta isellem ixef nnes ḏeg ifassen n wenni iteḥkamen
nican. 24Netta s yixef nnes iysi ȓmuƹṣiyaṯ nneɣ ḏi ddat nnes

x ṯeḥnacta nni ḥima a nemmeṯ neccin s wuȓawen nneɣ i
ȓmuƹṣiyaṯ, a neddar i min iǧan nican. Aqa s ujarriḥ nnes iy
zi ṯgenfam kenniw. 25Tuɣa kenniw am iḥuȓiyen itweddaren,
ȓexxu ṯḏewȓem-d ɣar wenni iy kenniw irassen itkellafen zi
ȓaƹmar nwem.

Ȓuṣiyaṯ ƹlaḥsab iryazen ḏ ṯemɣarin nsen

3 1A ṯimɣarin, amenni ƹaweḏ itxeṣṣa aḏ ṭaƹent i iryazen
nkent. Ḥima yinni war iteggen ca array i wawaȓ n Arebbi

ataf ṯimɣarin nsen aṯen d arrent ɣar ȓmuminin bȓa ma akiḏsen
ssiwȓent s wawaȓ ɣir s ṯicri nsent u ṣafi. 2Yina ɣir aḏ ẓren ṯicri
nkent ṯeṣfa tseḏḥant zzaysen ataf aḏ amnen.
3Zzin nkent maci ḏ lmuhim ɣar barra iƹni aḏ tmuḏent
icewwafen niɣ aḏ teggent ṯisensȓin ḏ ṯemqeyyasin n ddheb
niɣ ḏ arruḍ iy iɣȓan. 4Lla, zzin nkent itxeṣṣa aḏ yiȓi ɣar ḏaxeȓ
nkent iƹni zzin nni itiȓin inuffar ḏeg wuȓ. Zzin-a war ifenni ca
ƹemmarṣ, ɣares arruḥ mhedden ḏayes ttawaḍuƹ ḏ yijjen n
ccan ḏ ameqqran zzaṯ i ṯiṭṭawin n Arebbi.
5Ammu iy tuɣa iǧa zzin n lallaṯ n zman srusant lʼamal nsent
ḏi Arebbi. Tṭaƹant i iryazen nsent, 6am Sara tuɣa iteggen
array i uryaz nnes Brahim traɣa-yas ‘A siḏi’. Kennint aḏ tiȓint
am yissis iƹni meȓa teggent ȓxir war teggwḏent ca zi min
isaggwaḏen.
7Ay iryazen, amenni itxeṣṣa-yawem aḏ teggem ƹaweḏ, aḏ
tƹicem ak ṯemɣarin nwem s yijjen n ȓefhameṯ jarawem. Ucem-
as lqima i ṯemɣarṯ iǧan nettaṯ am ṯɣerrafṯ itrezzan ḏeɣya minzi
ḏ niṯenti itwarraṯen akiḏwem lbaraka n ṯuḏarṯ. Ḥima war ḏinni
tiȓi bu can n ȓḥajeṯ aḏ trez ṯẓaǧiṯ nwem.

a2.24 Ṯaḥnacṯ-a nettaṯ ḏ ṣṣalib nni iy xef immuṯ Siḏiṯneɣ Ƹisa.

Wenni itwaƹeddaben x ssabab n ȓḥaqq ig itegg
8Lmuhim, itxeṣṣa-kenniw marra iḏwem ȓaƹqaȓ nwem aḏ
yiȓi ḏ ijjen, aḏ tesḥissem s wayawya, aɣarwem ṯiȓi yijjen
n ȓemḥibbeṯ n wawmaṯen, aḏ tḥinnem ak wayawya, war
ḏaywem itiȓi bu ttakebbur. 9War tarraṯ ca ccerr s ccerr nneɣni
niɣ ȓƹib s ȓƹib nneɣni. Lla, barkeṯ inneɣni, mayemmi? Minzi
iȓaɣa-d xawem i manaya bac aḏ txaȓsem s yijjen n lbaraka.
10 Liʼanna iqqar:
Wenni irezzun aḏ iḥibb ṯuḏarṯ nnes,
niɣ ixes ƹaweḏ aḏ iẓer ussan ḏ iṣebḥanen,
u labud aḏ iḥḍa iȓes nnes zi ccerr,
ḏ uqemmum nnes zeg wawaȓ n ṯeḥȓaymiṯ.

11 Itxeṣṣa aḏ iggwej x ccerr aḏ igg ȓxir,
aḏ irzu x ssalam aṯ iḏfar.

12Aqa ṯiṭṭawin n Siḏi Arebbi xezzarent ṣṣaliḥin,
imejjan nnes nurzmen i ṯẓaǧiṯ nsen.
Maca uḏem n Siḏi Arebbi,
yarra aƹrur ɣar yinni iteggen ccerr.

13 Iwa meȓa ṯḥawȓem aḏ teggem ȓxir, min iƹna wenni iy
kenniw ɣa iḍarren? 14Walakin waxxa ṯetwaƹeddbem meȓa
ṯeggim ȓḥaqq, aḏ yiȓi ḏ ssaƹḏ nwem. War teggwḏem ca zeg
yiwḏan, war ṯen tejjam ca akenniw sḏehcen. 15 Lla, semɣareṯ
Lmasiḥ ḏeg wuȓawen nwem arrem-ṯ ḏ Siḏiṯwem. Iȓiṯ ȓebda
ṯwejḏem bac aḏ tdafƹem x yixef nwem aḏ tjawbem wenni
irezzun x ssabab n lʼamal iy ḏaywem. Walakin jawbem-ṯ s
yijjen n ttawaḍuƹ ḏ lʼiḥtiram 16 ḏ yijjen n ḍḍamir mertaḥ. Ammu
yinni xawem iqqaren ȓbaṭeȓ ataf aḏ seḏḥan s ṯicri nwem
ṯaṣebḥant iy xawem tƹeyyaben niṯni.

Lmasiḥ immuṯ ƹlaḥsab yinni iƹeṣṣan
17Cuf, meȓa ixes Arebbi ataf ḥsen aḏ twaƹeddbem ƹlaḥsab
ȓxir iy teggem maci ƹlaḥsab ccerr. 18Amenni ig igga Lmasiḥ
wami itwaƹeddeb ijjen n ṯwaȓa i ȓebda ƹlaḥsab ȓmuƹṣiyaṯ. Iƹni
wenni iǧan nican itwaƹeddeb ḏeg umcan n yinni iƹeṣṣan ḥima
akenniw issiweḍ ɣar Arebbi. Ddat nnes nɣin-teṯ, iseddar-it-id
Arruḥ iqeddsen. 19S Arruḥ-a iy zi iruḥ bac aḏ ibeccar arruḥaṯ
n yiwḏan nni itwaḥebbsen. 20Mayemmi? Liʼanna mecḥaȓ zeg
wami ḏi zman n Nuḥ ugin yiwḏan-a aḏ ggen array i Arebbi
wami ṯen tuɣa itraja s ṣṣbar itṣennaƹ aɣarrabu n Nuḥ. Ḏeg
uɣarrabu-ya ḏrust n yiwḏan ṯmenya waha kkin x waman nni
nejmen. 21Aman-a niṯni ḏ ijjen n lmiṯal x ṭṭahareṯ nneɣ n
waman iy kenniw isenjamen ȓexxu. Maci aḏ itwakkes ȓewsex
zi ddat nneɣ; Lla, ṭṭahareṯ-a nettaṯ ḏ ijjen n uȓaɣi nwem i Arebbi
bac aḏawem d yuc ijjen n ḍḍamir mertaḥ. Manaya x ssabab
n Ƹisa Lmasiḥ wami d ikkar zi ȓmewṯ. 22Ḏ netta igaƹƹḏen
ɣar ujenna aqaṯ x ufusi n Arebbi, yarra lmalaʼikaṯ swadday
n lḥukem nnes ḏ yinni iḥekkmen ḏ yinni ijehḏen.

Arenniṯ ḏi lʼiman nwem

4 1Fa Ƹisa Lmasiḥ itwaƹeddeb ḏi ddat nnes. X manaya
ƹaweḏ kenniw aḏ tesjehḏem ixef nwem s array nni nnes.

Mayemmi? Meȓa ṯetwaƹeddbem ḏi ddat nwem, ṣafi ṯbeƹƹḏem
ƹaweḏ x ȓmuƹṣiyeṯ. 2Xmanaya nhuraṯ nni iy ḏawem itɣiman ḏi
ddat nwem maci aṯen ṯseƹḏum ƹlaḥsab ccehawaṯ n bnaḏem;
Lla, seƹḏum-ṯen ƹlaḥsab ȓxaḍar n Arebbi. 3 Iwa ṣafi, ṯejjiwnem
zi min tuɣa tƹicem ƹlaḥsab min rezzun aḏ ggen lkuffar iƹni
ȓeqbaḥeṯ ḏ ccehawaṯ ṯiƹeffanin ḏ waṭṭas n ccreb ḏ lfasad ḏ
zzhu ḏ lƹibada n lʼaṣnam iƹiffen. 4Tƹejjiben niṯni iƹni meȓa
kenniw war kiḏsen tiḏfem ca ḏi lfayaḍan n ufelles-a aḏ qqimen
ƹaweḏ tzawwaren-kenniw. 5Walakin lḥisab nsen aṯ igg wenni
iwejjḏen aḏ iḥaseb yinni iddaren ḏ yinni immuṯen. 6X ssabab-

a twabeccaren s Lʼinjil uȓa ḏ imettinen. Mmuṯen mammec
tmettan yiwḏan marra, walakin niṯni aḏ ddaren s arruḥ nsen
ƹlaḥsab lɣaraḍ n Arebbi.

Ȓmuminin u labud aḏ steƹmalen lqudraṯ nsen
7Aqa yusa-d uneggaru n marra ṯimesȓayin. Iḏen itxeṣṣa
aḏ d tarrem ȓbaȓ nwem aɣarwem yiȓi ȓaƹqar nwem bac ataf
tzemmarem aḏ tẓaǧem. 8Min iǧan muhim qaƹ? Itxeṣṣa aḏ
tḥibbem ayawya zeg wuȓ minzi ȓemḥibbeṯ ṯqeṭṭa x waṭṭas n
ddunub. 9Labud aḏ treḥḥbem zeg wayawya am inewjiwen
bȓa ma aḏ tceṯcam. 10 Itxeṣṣa-yas i mkuȓ ijjen aḏ isexḏem
lqudra nni iy ḏas immucen ak yiwḏan. Aḏ isexḏem nican
lbaraka n Arebbi iy zi itkellaf kuȓ nnuƹ nnes. 11Wenni umi
immuc aḏ issiweȓ itxeṣṣa-yas aḏ issiweȓ am wenni issawaȓen
awaȓen n Arebbi. Wenni umi immuc aḏ ixḏem itxeṣṣa-yas
aḏ ixḏem am wenni ixeddmen s jjehḏ ig iticc Arebbi. Ḥima s
marra ṯimesȓayin-a aḏ itwaḥmeḏ Arebbi s ufus n Ƹisa Lmasiḥ.
Aɣares ṯiȓi lƹaḍama ḏ ȓeḥkam i ȓebda n ȓebdaṯ. Amin.

Aƹeddeb n wenni iyumnen s Lmasiḥ
12Ay imƹizzen inu, war tƹejjibem ca ƹlaḥsab ȓmiḥneṯ-a
iy xawem d iwḍan am ṯmessi bac akenniw ṯjarreb. War
tfekkareṯ ca belli manaya ƹajib. 13 Lla, itxeṣṣa kenniw aḏ
tfarḥemwami ṯcarrcem ḏeg uƹeddeb n Lmasiḥ bac aḏ tfarḥem
ƹaweḏ aṭṭas xmi d ɣa ṯmeḍhar lƹaḍama nnes. 14Meȓa iwḏan
tukkaren-kenniw ƹlaḥsab isem n Lmasiḥ ataf ssaƹḏ nwem,
minzi Arruḥ n lƹaḍama ḏ Arruḥ n Arebbi imers-d xawem.
15Ḥḍam akiḏwem yiȓi ijjen jarawem ig itwaƹeddaben minzi
inɣa bnaḏem niɣ yucar niɣ ḏ lmujrim niɣ itaḏef ḏi ccɣuȓaṯ
n midden. 16 Innama, meȓa can yijjen itwaƹeddab ȓaḥeqqac
netta ḏ amasiḥi itxeṣṣa-as war itseḏḥi ca, u labud aḏ isemɣar
Arebbi ȓaḥeqqac iysi-d isem nnes.

17Aqa ṯuweḍ-d ȓweqṯ bac aḏ ibḏa lḥisab jar ayṯbab n ṯeddarṯ
n Arebbi. Meȓa aḏ ibḏa lḥisab-a jaraneɣ min ɣa iweqƹen i yinni
war itṭiƹin ca i Lʼinjil n Arebbi? 18Aqa iqqar:
Meȓa iqseḥ aḏ injem can yijjen
zeg yinni iǧan nican,
mammec ɣa ggen yinni iƹeṣṣan,
ḏ yinni war itṭiƹin ca i Arebbi?

19Falihaḏa yinni itwaƹeddaben s array n Arebbi, itxeṣṣa-
yasen aḏ sellmen ȓaƹmar nsen ḏeg ifassen n Lxaliq nsen
netta iy ḏi ṯeǧa ttiqeṯ, aḏ qqimen teggen min iǧan ḏ aṣebḥan.

Ȓuṣiyaṯ ɣar imeqqranen n ṯjumaƹ n ȓmuminin

5 1Fa nec tȓaɣiɣ-d x imeqqranen iǧan jar n ṯjumaƹ, nec iy
iǧan ḏ ijjen n umeqqran am kenniw ḏ yijjen n ccaheḏ x

min xef itwaƹeddeb Lmasiḥ, nec ḏ ijjen ƹaweḏ iy ɣa icarcen
ḏi lƹaḍama iy d ɣa imeḍharen. 2Arewseṯ ṯḥimerṯ nni n Arebbi
iy xef kenniw itkellaf netta. Ḥḍam-teṯ s ȓxaḍar nwem maci s
yijjen n bezzez iy xawem teggen minzi ammu iy ixes Arebbi.
Maci s ṭṭmaƹ n ȓefḍiḥeṯ, lla s wuȓawen nwem. 3Maci axasen
tḥekmem s uziyyar x yinni iy xef tkellafem; Lla, aḏ tiȓim ḏ lmiṯal
i ṯḥimerṯ iy ɣa tebƹen. 4Xmi d ɣa imeḍhar Umeksaw ameqqran
ataf aḏ tqebȓem ijjen n ttaj ƹemmarṣ aḏ ikcef.
5Ay iḥenjiren, kenniw ṭaƹeṯ ƹaweḏ i yinni iǧan ḏ imeqqranen.
Swejḏeṯ ixef nwem marra kenniw s yijjen n array ak wayawya
war ḏayes bu ttakebbur minzi ‘Arebbi aqaṯ ḍed n yinni
isemɣaren ixef nsen, yinni isemzayen ixef nsen iticc-asen
arḍa nnes.’
6 Iḏen, semzayem ixef nwem swadday n ufus ijehḏen n
Arebbi, akenniw isemɣar ḏi ȓweqṯ iy ixes netta. 7Marra
imnusen jjem-ṯen i netta minzi netta ithella ḏaywem.
8Arrem-d ȓbaȓ nwem, iȓiṯ ƹlabal. Ȓaƹḏu nwem Ibȓis qa
itqeyyaḏ-kenniw am ssbaƹ ithirriw irezzu x wenni iy ɣa iseɣȓi.

9Ƹarrḍem-as i Ibȓis, beddem nican x dsas n lʼiman nwem
minzi ṯessnem belli ayṯmaṯwem ḏi marra ddunect-a aqa
twaƹeddaben am kenniw.
10Ataf aḏ twaƹeddbem cwayt n ȓweqṯ ȓexddenni akenniw
isreyyeḥ Arebbi nneɣ iy ḏi iǧa marra arḍa ḏ netta iy ḏawem d
iȓaɣan ɣar lƹaḍama nnes war ifennin ca ḏi Lmasiḥ. Akenniw
isbedd, akenniw isejheḏ, akenniw igg x dsas. 11Aɣares yiȓi
ȓeḥkam i ȓebda n ȓebdaṯ. Amin.

Lxitam n ṯebrat-a
12Uriɣ-awem-d ṯabrat-a ṯamezyant x ufus n Silwan ḥessbeɣ-ṯ
nec am umaṯneɣ ḏayes ttiqeṯ. Tcejjaƹeɣ-kenniw, cehhḏeɣ min
qqareɣ manaya ḏ arḍa n Arebbi ḏ ṣṣaḥ. Beddem ḏayes nican.
13Ṯsawwaḍ-awem-d sȓam jmaƹeṯ iy iǧan ḏi ṯendint n
Babil, niṯni twaxḍaren am kenniw. Waxxa uȓa ḏ Marqus
isawwaḍ-awem-d sȓam wenni iǧan am memmi. 14Tseǧameṯ
x wayawya s yijjen n sȓam n ṯemƹacarṯ.
Aɣarwem yiȓi ȓehna i marra kenniw iy iǧan ḏi Lmasiḥ.


	1PedroPortadaLatina
	1PedroPaginasLatina
	1PedroLetraLatina2
	1PE 1
	1PE 2
	1PE 3
	1PE 4
	1PE 5


